
Lëtzebuerg, de 17. Dezember 2025 

 
Léif Memberen, 
 
D’APESS huet sech gëschter mam Educatiounsministère getraff, fir iwwer déi nei Strategie “KI Kompass” ze 
diskutéieren. D’Gespréich war konstruktiv, mä d’APESS huet kloer gemaach: D’Strategie ass e Schrëtt an déi 
richteg Richtung, mä se ignoréiert dräi fatal Gefore fir de Lycée. 
 
Mir begréissen d’Decisioun, d’Grondschoul ("Léieren ouni KI") op mënschlech Kompetenzen ze fokusséieren. 
Fir de Secondaire fuerdere mir awer dréngend Upassungen an de Beräicher Sécherheet, Gesondheet an 
Aarbechtsmaartfäegkeet. 
 

1. D’Enn vu schrëftleche Prüfungen an Examen 
Mir hunn dem Ministère d’Realitéit vun der “Wearable AI” (z.B. Smart Glasses) demonstréiert. Wann 
e Schüler mat engem onopfällege Brëll eng KI ka froen, ouni Internet ze brauchen, dann si schrëftlech 
Prüfungen an Examen net méi ze retten. Mir kënnen eis Enseignanten net zu Poliziste maachen. 
D’Léisung: Mir fuerderen en Aarbechtsgrupp “Integritéit”, deen de Wee fir mëndlech Prüfungen 
(Oral) bereet. Nëmmen am direkte Gespréich kann een iwwerpréiwen, ob d’Wësse vum Schüler oder 
vun der Maschinn kënnt. 
 

2. Eng Schoul ouni Stralung (“Wired-first”) 
Wärend de Ministère vu “Screen Life Balance” schwätzt, ginn eis Schoulen zu Zone mat permanenter 
Mikrowellebestralung. D’APESS huet op déi alarméierend Zuele vu Kuerzsiichtegkeet a 
Konzentratiounsstéierungen higewisen. 
D’Léisung: Mir fuerderen de Start vun engem “Wired-Only” Pilotprojet an dräi Lycéeën. Nei Schoule 
sollen op Kabel (Ethernet) statt op WiFi setzen, fir e “biologescht Schutzgebitt” fir d’Schüler ze 
schafen. 
 

3. Keng Ausbildung fir d’Aarbechtslosegkeet 
De Ki Kompass setzt staark op “digital Kompetenzen” (Coding, Uwendung), déi d’KI selwer scho 
besser kann. Mir dierfen eis Schüler net fir d’Mëtt vum Aarbechtsmaart ausbilden, déi grad vun der 
KI zerstéiert gëtt. 
D’Léisung: E Moratorium op d’Kierzung vun Humanwëssenschaften. Fir an der KI-Ära ze bestoen, 
brauchen d’Schüler méi Logik, Ethik an Handwierk, keng Ausbildung zum Roboterassistent. 

 
D’APESS steet bereet, fir an  deene néidegen Aarbechtsgruppe matzeschaffen, fir den Diplom an 
d’Gesondheet vun de Schüler ze schützen. 
 
Bescht Gréiss vum Exekutivcomité 

